
Ing Kayamanan nang 

Salaksak at Cucunu

a nyang minunang panaun, ating 
mikapatad—i Cucunu at ing kayang 
uali a i Salaksak. Aniang mate la 

reng pengari da pipitna do ring 
melakwang pibandian. Balang 
metung midenan lang baka 
ampong gabung pipananaman. 
I Salaksak kinawani ya at 
menalakad yang malating bale.

Milabas ing mapilang 
aldo, mabilis lang tinubu reng 
pananam nang Cucunu. Carin, 
mengarilia ya i Salaksak.

Misan a bengi, binulus neng Salaksak 
ing kayang baka king múla ning kayang 
kapatad bang karin ne pakanan. Abalu 
nang Cucunu iti. Sinugud ya king bale 
nang Salaksak at sinabi na, “Patye 
binulus meng pasibayu ing baka mu 
king kanakung mula mangabalasbas 
ka kanaku!”

E na pinsinang Salaksak ing 
abisu nang Koya na ania pin binulus neng 
pasibayu ing kayang baka. Kinuyad ya 

kapibabatan i Cucunu ania pete ne ing baka nang 
Salaksak. Mikabukasan, penintun neng Salaksak ing 
baka na oneng balat nia ing kayang ikit.

Tinakut nia naman i Salaksak king diptan na. 
Menisip nyang paralan nung makananu yang 
makabawi king pangawala ning kayang baka. 
Mipaintagun namang dinalan la reng maigit 
dinalang bakang bandi da reng pastul ibat king 
siping balen.

Ting! Mekaisip yang paralan 
i Salaksak. Pasalikut neng besibas 
itang balat ning baka malapit 
karetang sese da reng pastul. 
Linapit ya karelang mengutang, 
“Kaluguran, paruminggu ku ne 
rugung panintunan ing mewala 
kung baka. Mekad miyabe ya 
kareng kekayung baka. Maliari yu 
no mong bilangan reng baka yo?”

Kabang bibilangan do reng sese 
da, dimput neng Salaksak itang besibas 
nang balat baka kaibat layun na mong 
ginaga, “Yapin ini ing balat ning baka 
ku! Bayaran yu kung libu nung ali 
pakulung da kayu!” tinakut la reng 
pastul anya tambing da neng beyaran 
i Salaksak.

Timan-timan neng pintalan Salaksak ing 
kapatad na bang ikwentu ing milyari. Dapot 
ing kwentu na kalaraman mu. Ngana mo, 

pete ne ing kayang baka kaybat pisali ne itang balat.

Mengarilia ya i Cucunu ania pin tambing neng 
pete ing kayang baka. Kingwa ne ing balat na niti 
at likwan no reng laman kang Salaksak. Kadatang 
nang Cucunu king palengki, megumpisa neng 
kinulisak, “Balat! Balat ning Baka! Balat ya o! 
Metung yang libung pesus!” 

Abalu na ning pamuntuk ning 
balen ing mamisali yang balat 
baka. Uling bala na ning pamuntuk 
ning balen menako yang baka i 
Cucunu, peyawus ne iti. E na rugu 
apalinong masamas Cucunu ing 
depat na anya miparusan yang 
atlumpulung barug. Mua yang 
minuli i Cucunu.

Uli ning kamwa na king 
kapatad na, silab neng Cucunu 
ing bale nang Salaksak. Purus nang 
abu ing disan nang Salaksak kauli na. 
Lege no reng abu king metung a saku 
kaibat menisip ya nung nanung gawan 
na kaniti.

Kabang bibitbitan ne ing saku, 
atin yang akayagnan a matuang lalaki 
na mamitbit mu namang metung a 
sakung pera. Ting! Mekaisip ne namang 
planu i Salaksak. Lepitan ne ing matua at 
mengutang ya, “Papunta kayu pu wari king 
bale ning pamuntuk ning balen?”

pisali ne itang balat.

“Ua,” pakibat ning matua. “Ibie ko kaya rening 
perang a reni.”

“Makalunus na ko man pu,” nganang Salaksak. 
“Nung bisa kayu pu libe tamung saku uling mayan 
ya pu ing dadalan ku.”

Metula neman ing matua king genakang 
pepakit nang Salaksak. Mebisa yang iti. Kabang 
maglakad la megsalita yang 
pasibayu i Salaksak, “King lawe ku 
pu masikan ko pa pamikatawan. 
Maliari ku pung akit nung agyu 
yu pang mulaying masaluso?” 
Tambing yang pinulayi ing 
matua. Aniang marayu ne itang 
matua, mabilis yang sinalikut i 
Salaksak. Kaybat ning mapilang 
penandit, inuli ne itang sakung 
katmung pera.

Migkwentu yang pasibayu i 
Salaksak kang Cucunu. Silab ne kanu 
ing kayang bale kaibat pisali na la 
reng abu. Merilya ne naman i Cucunu. 
“Binang maragul ya ing bale ku kesa 
king keka ania dapat mas marakal 
kung akwang pera,” anang Cucunu. 
Mabilis neng silab ing kayang bale 
kaibat lege no reng abu king adwang 
saku. Minta ya naman king balen kaibat 
mengulisak ya, “Abu! Abu la o!”

Mipangutang la reng tau a mekaramdam kaya. 
“Nanu naman mong gawan tamu king abu? Ni e tamu pin 
balu nu’ tala ugse reng abu king pipaglutwan tamu.” 

Miras king pamuntuk ning balen ing depat 
nang Cucunu ania pepayawus neng pasibayu 
iti. “E yata mebiasa! Sige, barugan yeng 
makatapat a pulu ing taung yan,” nganang 
minutus ning pamuntuk ning balen.

Gagalgal ya king kamwang 
minuli i Cucunu. Pengaku na king 
sarili na na ambis kapilan e na ne 
amulang ning kayang kapatad. 
Minisip ya nung makananu neng 
balikanan. 

Ting! Kabira mekaisip 
yang paralan i Cucunu. Ginawa 
yang matibeng kulungan. Karin 
ne isukul ing wali na kaybat iugse 
ne king ilug.

Sagli naman arakap neng Cucunu i 
Salaksak. “Didenan da kang atlung aldo 
bang sumisi ka kareng e gana-ganang 
kasalan mu,” mua nang sinabing 
Cucunu. “Kaibat ning atlung aldo, ugse 
da na ka keng ilug,” kulisak na pa niti.

Menisip yang paralan i Salaksak nung 
makananu yang makatakas. Mipaintagun 
namang ating lalaking mipadalan king 
kayang kulungan.

Ting! Antimanu nemang mekaisip planu i 
Salaksak. Inaus ne ing lalaki kaibat menyawad yang 
sakoru. “Kaluguran, saupan mu ku,” nganang minaus. 
“Sinukul naku keni ning pamuntuk ning balen uling 
e ke buring pakasalan ing anak nang babayi,’ 
nganang migkwentu. “Nung palitan mu ku keni, 
ika ing ayasawa na ning anak ning pamuntuk.” 
Mebisa neman ing lalaki. 

Ing e na balung Salaksak, 
maluat na nong pagumasdang 
Apung Sinukwan. Mikakunu ya 
ing melapupuring Apu ania 
migpanggap ya. Ing palang 
lalaking palit kang Salaksak king 
kulungan alang aliwa nune i 
Apung Sinukwan.

Memulandit ya i Salaksak 
kalwal na king sukulan. Sinalikut 
ya ketang maragul a batu king 
lele ning ilug ba nang batyon ing 
tutuking maliari. Pilan pang penandit 
dintang ne i Cucunu ba nang gawan ing 
kayang pamalak. Aniang nanakbag na 
ne ing kulungan ketang ilug, kabud 
niya mu sinlag iti. Mengasdan yang 
e mu nanu i Cucunu aniang lumwal 
ya ing metung a mabikas a lelangan 
a makigintung imalan. Tambing na ne 
mang akilalang Cucunu iti ania pin 
sinklaud ya.

“Aku i Apung Sinukwan!”

“Mananggang kapilan kayu mipagloku at reng 
aliwang tau?”

Mengasdan la reng mikapatad. Aisip da ing 
kasalanang depatan da uli na ning kasakiman. 
Pinulayi yang palapit i Salaksak king koya na 
kaibat matigik neng kinaul iti. “Patawaran mu ku,” 
nganang Salaksak. “Patawaran 
mu ku naman uling e ku meging 
mayap a koya keka,” pekibat na 
namang Cucunu.

Manibat kanita, masaya 
nong miyabe reng mikapatad. 
Atuklasan da na ing tutung 
kayamanan.

